БАГАНУУР ДҮҮРГИЙН ЭРҮҮЛ МЭНДИЙН ТӨВИЙН ДҮРЭМ


Энэхүү дүрэм нь Багануур дүүргийн Эрүүл мэндийн Төвийн бүтэц, зохион байгуулалт, үйл ажиллагаа, эрх зүйн байдлыг тодорхойлж, тэдгээртэй холбогдсон харилцааг зохицуулахад оршино.


Нэг. Нийтлэг үндэслэл

 1.1 Дүүргийн Эрүүл мэндийн төв нь /цаашид төв гэнэ/. Хүн амын эрүүл мэндийг хамгаалахаар гаргасан төрийн захиргааны төв байгууллага, Эрүүл мэндийн газрын даргатай байгуулсан үр дүнгийн гэрээний хүрээнд хүн амд нийгмийн эрүүл мэнд, эмнэлгийн тусламж үйлчилгээ үзүүлэх үүрэг бүхий төрийн үйлчилгээний байгууллага мөн.
1.2  Эрүүл мэндийн төвийн зорилт нь: Монгол Улсын “Эрүүл мэндийн тухай”,      “Эрүүл ахуйн тухай”, хуулиуд болон бусад холбогдох хууль тогтоомжуудыг нутаг дэвсгэрийн хэмжээнд хэрэгжүүлэх ажлыг зохион байгуулж, хүн амыг өвчин эмгэгээс сэргийлэх, эмнэлгийн тусламж үйлчилгээг чанартай, жигд, хүртээмжтэй үзүүлэх, эрүүл аж төрөх нөхцөл, чанарын баталгаатай ус, хүнс, эмээр хангах, эрүүл мэндийн арга хэмжээнд иргэд байгууллага, аж ахуйн нэгжийг татан оролцуулахад оршино.
1.3 Дээрх зорилтыг хэрэгжүүлэхийн тулд дүүргийн нутаг дэвсгэрт үйл ажиллагаа явуулж байгаа улс, хувийн хэвшлийн эрүүл мэндийн байгууллагуудад мэргэжил санхүүгийн удирдлага зохион байгуулалт, бодлого чиглэлээр хангаж, үйл ажиллагааг нь уялдуулан зохицуулах, хянах үүрэгтэй.
1.4 Эрүүл мэндийн төв нь улс хотын үйлчилгээтэй клиникийн эмнэлэг, тусгай мэргэжлийн төв, эх хүүхдийн байгууллагуудтай нягт уялдаа холбоотой ажиллана.
1.5 Эрүүл мэндийн төв нь үйл ажиллагаандаа Монгол Улсын хууль, тогтоомж, эрүүл мэндийн асуудал хариуцсан төр захиргааны бүх шатны байгууллагын шийдвэр нь энэхүү дүрмийг удирдлага болгон ажиллана.

Хоёр. Эрүүл мэндийн төвийн удирдлага, зохион байгуулалт,
 бүтэц үйл ажиллагаа
2.1 “Эрүүл мэндийн төв”-ийн дүрэм, зохион байгуулалтын бүтцийг Нийслэлийн Эрүүл мэндийн газрын дарга батална.
2.2 “Эрүүл мэндийн төв”-ийн өдөр тутмын үйл ажиллагааг дарга удирдах бөгөөд даргыг Нийслэлийн Эрүүл мэндийн газрын дарга, дүүргийн Засаг даргатай зөвшилцөж хууль тогтоомжид заасны дагуу томилж, чөлөөлнө. “Эрүүл мэндийн төв”-ийн дарга Нийслэлийн Эрүүл мэндийн газрын дарга болон Дүүргийн Засаг даргын өмнө ажлаа хариуцан тайлагнана.
2.3 “Эрүүл мэндийн төв”-ийн дарга эрхлэх асуудлынхаа хүрээнд дараахь эрх, үүргийг хэрэгжүүлнэ.
2.3.1. Батлагдсан төсөв, бүтэц, стандарт жишгийг баримтлан “Эрүүл мэндийн төв”-ийн дотоод нэгжийн бүтэц, зохион байгуулалт, орон тоо, цалин, нэмэгдлийг тогтоох 
2.3.2. “Эрүүл мэндийн төв”-ийн төсвийг тогтоосон журмын дагуу захиран зарцуулах
2.3.3. Эмч, эмнэлгийн мэргэжилтнийг мэргэжлийн дагуу ажил, албан тушаалд томилох, чөлөөлөх, шаардлагатай тохиолдолд ажлын байр сэлгүүлэн ажиллуулах, шагнаж урамшуулах, сахилгын шийтгэл ногдуулах
2.3.4. Алба, тасаг, нэгжийн удирдлагуудыг томилох, чөлөөлөх
2.3.5.“Эрүүл мэндийн төв”-ийн мэдээллийн тогтолцоог бүрдүүлэх, үйлчлүүлэгч, эмч, ажилчдын санал, хүсэлт, өргөдөл, гомдлыг шийдвэрлэх 
2.3.6. “Эрүүл мэндийн төв”-ийг гадаад, дотоодод итгэмжлэлгүйгээр төлөөлөх
2.3.7. Эмч, эмнэлгийн мэргэжилтнүүдтэй хөдөлмөрийн болон үр дүнгийн гэрээ байгуулах, дүгнэх
2.3.8.Эмч, эмнэлгийн мэргэжилтнүүдийг боловсрол, мэдлэг, ур чадварыг дээшлүүлэх сургалтанд хамруулах шийдвэрийг гаргах
2.4 “Эрүүл мэндийн төв”-ийн даргад зөвлөх үүрэг бүхий удирдлагын зөвлөл байна. Удирдлагын зөвлөл нь “Эрүүл мэндийн төв”-ийн даргын шууд удирдлага дор ажиллана. 
2.5 Тасаг, нэгжийн дарга, эрхлэгч, албадын дарга нар алба, нэгжийн өдөр тутмын үйл ажиллагааг мэргэжил, арга зүйн удирдлагаар ханган ажиллаж, ажлын үр дүнг “Эрүүл мэндийн төв”-ийн даргын өмнө шууд хариуцна.
2.6 Хууль тогтоомжид нийцүүлэн хөдөлмөрийн дотоод журмыг боловсруулан баталж, хөдөлмөрийн харилцаанд мөрдөнө.
2.7 Хувь хүний болон байгууллагын үйл ажиллагааны нууцын журмыг баримтлан ажиллана.
  
Гурав.Эрүүл мэндийн төвийн нийтлэг үүрэг.
3.1 Эрүүл мэндийн багц хуулиуд, эрүүл мэндийг хамгаалах талаар дээд шатны байгууллагуудаас гарсан шийдвэр, хөтөлбөрүүдийн биелэлтийг хангаж үр дүнг тайлагнах.
 	3.2 Дүүргийн хүн амын эрүүл мэндийн байдлыг тандах, хянах, хамгаалах, бэхжүүлэх, өвчин эмгэгээс сэргийлэх, эрүүл мэндийн боловсрол олгох, сургалт явуулах, эрүүл мэндэд сөргөөр нөлөөлөх хүчин зүйлийг судлах, тэдгээрийг арилгахад чиглэгдсэн арга хэмжээг дүүргийнхээ төр захиргааны болон төрийн бус байгууллага, аж ахуйн нэгж ард иргэдтэй хамтран зохион байгуулах.
3.3  Дүүргийн Эрүүл мэндийн байгууллагыг зөв байршуулах, боловсон хүчин материаллаг баазыг бэхжүүлэх, үйл ажиллагааг нь боловсронгуй болгох, ажлын уялдаа холбоог зохицуулах.
3.4  Дүүргийнхээ хүн амд нийгмийн эрүүл мэнд, эмнэлгийн тусламж, үйлчилгээг жигд хүртээмжтэй хүргэх ажлыг ойрын болон хэтийн бодлого чиглэлтэйгээр зохион байгуулж, өвчлөл, нас баралтыг бууруулах, хүн амын эрүүл мэндийг сайжруулах.
3.5 Нутаг дэвсгэрийн байгууллага, аж ахуйн нэгжээс ажиллагсадынхаа эрүүл мэндийг хамгаалах, бэхжүүлэх талаар зохиож байгаа ажилд хяналт тавьж, мэргэжлийн зөвлөгөө туслалцаагаар хангах.
 	3.6 Халдварт ба халдварт бус өвчин, хордлого, осол гэмтэл, нутагшмал болон мэргэжлээс шалтгаалах өвчнөөс сэргийлэх, хүн амын эрүүл мэндийн боловсролыг дээшлүүлэх, сургалт сурталчилгаа явуулах, бие бялдрыг чийрэгжүүлэх ажлыг зохион байгуулах.
3.7  Нийгмийн эрүүл мэнд, эмнэлгийн тусламж үйлчилгээний чанарын үндсэн үзүүлэлтээр, үйл ажиллагаандаа үнэлэлт дүгнэлт өгч, цаашид зохиох ажлын чиглэл боловсруулан хэрэгжүүлэх, холбогдох байгууллага, иргэдийг мэдээллээр хангах.
 	3.8 Эмчилгээ, үйлчилгээ, оношилгоонд шинжлэх ухаан, техникийн ололт дэвшил, технологийг нэвтрүүлж, эмч мэргэжилтний мэдлэг, ур чадварыг байнга дээшлүүлэх.
3.9  Монгол Улсын хууль тогтоомжийг хэрэгжүүлэх, сахилга дэг журам, ажлын хариуцлагыг дээшлүүлэх, боловсон хүчнийг шилж сонгох, зөв байршуулах ажлыг зохион байгуулах.
3.10 Эрүүл мэндийн төв нь Нийслэлийн Эрүүл мэндийн газартай зөвшилцөн мэргэжлийн чиглэлээр гадаад харилцаа тогтоох, гэрээ хэлцэл байгуулах, мэргэжилтэн солилцох ажлыг зохих хууль тогтоомжийн дагуу холбогдох байгууллагатай тохиролцсоны үндсэн дээр шийдвэрлэх.
3.11 Нутаг дэвсгэрийн эрүүл мэндийн байгууллагуудын тайлан, үйл ажиллагааны мэдээ, мэдээллийг нэгтгэн Нийслэлийн Эрүүл мэндийн газар, дүүргийн Засаг даргын тамгын газарт хүргүүлэх.
3.12 Удирдах дээд шатны байгууллагаас гаргасан ажил хэргийн тушаал, шийдвэрүүдийг холбогдох байгууллага, нэгжид шуурхай хүргэж, хэрэгжүүлэх ажлыг зохион байгуулах.
3.13 Эрүүл мэндийн төвийн хөдөлмөрийн дотоод журам, хөдөлмөрийн болон хамтын гэрээг хууль тогтоожийн дагуу боловсруулж батлуулан мөрдөж түүний биелэлтэнд хяналт тавьж ажиллана.
3.14 Эрүүл мэндийн төв нь эмч, сувилагч бусад эмнэлгийн ажилчдынхаа нийгмийн асуудлыг хууль тогтоомжид нийцүүлэн шийдвэрлэх.

Дөрөв. Эрүүл мэндийн төвийн эрх
4.1 Хүн амын эрүүл мэндийг хамгаалах, бэхжүүлэх талаар төр засгаас баримталж байгаа бодлого, чиглэлд нийцүүлэн дүүргийн эрүүл мэндийн төв, өрхийн эрүүл мэндийн төвүүдийн нь үйл ажиллагаанд хяналт тавих, шалгах, үүрэг даалгавар өгөх.
4.2 Эрүүл мэндийн төвийн болон нутаг дэвсгэрийн эрүүл мэндийн байгууллагуудын эмч, мэргэжилтнүүдийг дотоод гадаадын сургалтанд хамруулах, туршлага судлуулах, томилж чөлөөлөх.
4.3 Хүн амын эрүүл мэндийг хамгаалахад идэвхи зүтгэл, санаачлага гаргасан, дэмжлэг туслалцаа үзүүлсэн орон нутгийн төр захиргааны байгууллагын ажилтан, аж ахуйн нэгж, иргэд, идэвхитэн, тэргүүний ажилтан эмч, ажилтныг төрийн болон эрүүл мэндийн Яам, эрүүл мэндийн газрын шагналд тодорхойлох, тэднийг урамшуулах.

Тав. Төвийн санхүүжилт
5.1.  Төвийн санхүүжилт нь улсын төсөв, эрүүл мэндийн даатгал, байгууллага хамт олны хандив, өөрийн үйл ажиллагааны орлого, гадаадын зээл тусламж , хууль тогтоомжоор хориглоогүй бусад эх үүсвэрээс бүрдэнэ.
5.2. Төсвийн зарцуулалтыг мөрдөгдөж байгаа хууль тогтоомжийн хүрээнд зохицуулна.
5.3.  Төв нь төрийн сангийн бие даасан данстай, бүртгэгдсэн эд хөрөнгөтэй байна.
5.4.  Хуульд заасны дагуу  өмч, эд хөрөнгийг зохих журмын дагуу эзэмшин ашиглаж, тайлан тооцоог цаг хугацаанд нь  үнэн зөв гаргаж өгөх үүрэг хүлээнэ.

Зургаа. Өөрчлөн байгуулах, татан буулгах журам
Байгууллагыг өөрчлөн байгуулах, татан буулгах асуудлыг хуульд заасны дагуу шийдвэрлэнэ.








